
Góðan dag. 

Ég heiti Hlynur Már Hreinsson og ég starfa á Tæknisviði Sjónstöðvar Íslands.
Sjónstöð Íslands er þjónustu- og endurhæfingarstöð blindra og sjónskertra og tók formlega til starfa árið 1987. Sjónstöðin heyrir undir Heilbrigðisráðuneytið og sinnir sjónskertum hvar sem er á landinu. Árlega leita yfir 500 manns á stöðina, þar af um 80 einstaklingar yngri en 18 ára. Hlutverk Sjónstöðvar er síbreytilegt eftir þörfum skjólstæðinga. Stærsti hópurinn kemur til að fá sjúkdómsgreiningu, sjónmælingu, sérhæfð hjálpartæki og þjálfun í notkun þeirra. Stór þáttur í starfsemi stöðvarinnar er fólginn í endurhæfingu og er megin áherslan lögð á að auka sjálfstæði og öryggi blindra og sjónskertra. Sjónstöðin heldur skrá yfir sjónskerta á Íslandi og gefur árlega út tölur um sjónskerðingu.

Stöðin sér einnig um augnsmíði og gleraugnaendurgreiðslur í lækningaskyni. Starfsmenn Sjónstöðvar eru níu talsins; læknir, félagsráðgjafi, sjóntækjafræðingur, sjónþjálfi, barnaráðgjafi, ADL- og umferliskennarar, tæknimaður og ritarar.

Skjólstæðingar Sjónstöðvar eru sjónskertir og koma með tilvísanir frá læknum, í flestum tilfellum augnlæknum. Sjónskertir eru þeir sem hafa sjón minni en 6/18 eða sjónsvið þrengra en 20°. Talan 6/18 þýðir að sjónskertur sér í 6 metra fjarlægð það sem fullsjáandi sér í 18 metra fjarlægð. Sjónmæling er alltaf miðuð við bestu fáanlegu gleraugu þannig að þeir sem hafa góða sjón með gleraugum teljast ekki sjónskertir. Sjón er einnig miðuð við betra auga, þannig að þeir sem eru blindir á öðru auganu en sjá eðlilega á hinu teljast ekki sjónskertir. 

Mig langar til að segja ykkur frá hlutverki Tæknisviðs Sjónstöðvarinnar, það er, að útskýra hvernig við störfum og hvað við erum beinlínis að gera.

Það skal tekið fram að þegar ég segi við, þá ætti ég að segja í raun ég. 

Því Tæknisviðið samanstendur af mér, en markmið mitt er að við, verðum fleiri þegar fram líða stundir. Það er svo sannarlega þörf á meiri mannskap.

Hlutverk Tæknisviðs Sjónstöðvar Íslands er, meðal annars, að annast:
· Mat á úthlutun tölvuhjálpartækja, bæði vegna vélbúnaðs og hugbúnaðs
· Uppsetningu og þjónustu á öllum búnaði sem að Tæknisviðið úthlutar

· Kennslu á þann búnað sem að úthlutaður er og að fylgjast með tækniþróun í þessum málaflokki

Þetta eru helstu atriðin, en fleira mætti þó telja upp.

Tæknisviðið úthlutar skjálestrarhugbúnaði, skjástækkunarhugbúnaði sem og blindraletursskjám. 
Stefnubreyting varð í úthlutunum á búnaði hjá Sjónstöðinni í fyrrahaust þegar sú ákvörðun var tekin að ekki yrði lengur úthlutað hugbúnaði frá aðeins einum framleiðanda. En fram að þeim tíma úthlutaði Sjónstöðin, um nokkurt skeið, aðeins hugbúnaði frá fyrirtækinu Dolphin Computer Access. 
Helsta ástæða þess að aðeins var úthlutað hugbúnaði frá þeim aðila var í raun sú að sá framleiðandi bauð upp á bæði skjástækkunar og skjálestrarhugbúnað sem var á mun betra verði en sambærilegur búnaður frá samkeppnisaðilum. 
Ég lít svo á að það sem skipti mestu máli í þessu sambandi sé að líta til fyrri reynslu notanda í notkun á sértækum tölvubúnaði sem og einnig hans persónulegu skoðun á búnaðinum. Ef að hægt er að fá tvær eða fleiri gerðir af hugbúnaði, sem allar eru sambærilegar í virkni og verði, því ætti þá Ríkið að velja hvaða hugbúnaði við fáum úthlutuðum ? Mér fannst þetta ekki bestu vinnubrögðin og fékk því þessum vinnureglum breyttum. 
Vert er að taka það fram að í Danmörku fá skjólstæðingar aðeins úthlutuðum einni gerð af skjástækkunarbúnaði og einni gerð af skjálestrarbúnaði. Ekkert val er hjá notendum um hvaða tegundir af hugbúnaði þeir fá úthlutuðum. 
Þessi leið var farin til að halda niðri kostnaði, auðveldara er að þjónusta aðeins tvær gerðir af búnaði fremur en margar og einnig voru gerðir hagstæðir samningar við framleiðanda þessarra hugbúnaða. 

Í Finnlandi, aftur á móti, er þetta svipað og hjá okkur. Notandi fær að hafa áhrif á hvaða hugbúnaði hann fær úthlutuðum. Ég tel þá aðferð mun betri og það hefur sýnt sig á undanförnu ári að notendur eru afar sáttir við þessa stefnubreytingu
Í dag er þetta unnið á eftirfarandi hátt hjá Sjónstöðinni. 
Þegar nýr skjólstæðingur kemur til okkar þá fer hann fyrst og hittir augnlækni, því næst fer hann til sjóntækjafræðings.

Augnlæknir meðal annars sjúkdómsgreinir viðkomandi, skoðar augnbotna sem og fleira. Því næst liggur leiðin til sjóntækjafræðings.
Þar er mæld lesgeta skjólstæðings sem og ljósfælni. 

Farið er yfir þau optísku tæki sem hann kann að eiga og metin þörf á nýjum tækjum eða búnaði. Þegar talað er um optísk tæki, þá er átt við til dæmis gleraugu, kíkisgleraugu og fleira. 

Sjónstækjafræðingur veitir fræðslu um þann augnsjúkdóm sem viðkomandi er að kljást við sem og fræðslu um væntanlegar horfur.

Ég mun yfirleitt funda með sjóntækjafræðingi um hvern skjólstæðing fyrir sig til að fara yfir hvaða tegund af sjónskerðingu við erum að vinna með hverju sinni. 
Einnig fæ ég þar upplýsingar um hvaða gleraugu skjólstæðingur nýtir sér sem og aðrar upplýsingar er tengjast hans vinnu við tölvu.

Eftir að þessum prófunum og fundum lýkur kemur skjólstæðingurinn í kaffi til mín og við könnum hvaða möguleikar eru í boði fyrir hann í tölvumálum.
Áður en við beinlínis hefjum það ferli að skoða í sameiningu hvaða úrræði eru í boði, þá hef ég samt sem áður ákveðnar vísbendingar um hvað gæti hentað honum, út frá þeim upplýsingum sem ég fæ frá sjóntækjafræðingi.
Ef um skjástækkun er að ræða, þá könnum við hversu mikla skjástækkun við yrðum hugsanlega að vinna með og rekjum okkur svo áfram í gegnum prófunarferlið lið fyrir lið. Í öllum tilvikum fær notandi að prófa fleiri en eina gerð af hugbúnaði til að hann hafi samanburð á virkni og eiginleikum þeirra. 

Að öllu jöfnu tekur þetta ferli ekki meira en eina til tvær klukkustundir. 

Að vísu getur það tekið lengri tíma ef að notandi þarf að vinna með hugbúnað, til dæmis á sínum vinnustað, sem að ekki hefur verið prófaður með skjálesara. 

Þá þarf að prófa þann hugbúnað sérstaklega með skjálesaranum til að staðfesta að þeir geti sannarlega unnið vel saman. Þetta er þó ekki mjög algengt. 
Þegar niðurstaða er komin í hvaða hugbúnaður kemur helst til greina þá er hugbúnaðinum komið til notanda eins skjótt og auðið er. 
Stundum getur þetta gerst strax, en það er þó breytingum háð eins og gefur að skilja.

Næsta mál á dagskrá er uppsetning og kennsla á búnaðinn.

Oft á tíðum er notandi að vinna með þann búnað sem hann fær úthlutuðum frá Tæknisviði, í skóla eða á vinnustað. Ég set þá hugbúnaðinn upp þar sem og á heimili hans. Kennslan fer síðan fram á þeim stað er kemur notanda hvað best.
Hér er ekki um að ræða almenna tölvukennslu, forsenda þess að viðkomandi fái úthlutuðum búnaði frá Sjónstöð er að hann hafi einhverja tölvukunnáttu fyrir. 

Aðeins er um að ræða kennslu á úthlutuðum búnaði. 
Að sjálfsögðu teygist sú kennsla að einhverju leyti út í almenna tölvunotkun. 
Til dæmis ef viðkomandi er að vinna með ákveðinn hugbúnað á sínum vinnustað, þá þarf að kanna hvernig skjálesarinn og/eða skjástækkunarhugbúnaðurinn vinnur með því forriti. En yfirleitt erum við aðeins að læra á þann búnað sem úthlutað var. 
Þetta kennsluferli getur tekið mislangan tíma, allt veltur það á fyrri reynslu notanda. Ef um uppfærslu á hans búnaði er að ræða þá er kennsluferlið nokkuð styttra heldur en ef um úthlutun á nýjum hugbúnaði er að ræða. 
Til viðbótar við kennsluna fær notandi kennsluefni í tölvutæku formi, prentað með stóru letri og/eða í formi hljóðbókar. En það er mismunandi eftir hverjum og einum hvaða viðmót á því efni á best við. 

Þegar ég segi “kennsluefni”, þá á ég við leiðbeiningar um notkun á búnaðinum, upplýsingar um flýtilykla og fleira í þeim dúr. 
Það efni er sniðið að þörfum hvers og eins. 
Sem stendur er ekki mögulegt fyrir Sjónstöðina að afhenda þetta kennsluefni á blindraletri, en ef allt gengur að óskum ætti það vera hægt frá og með næsta ári.
En nú skulum við aðeins skoða hvaða hugbúnaður það er sem skjólstæðingar fá úthlutuðum.
Fyrst ber að nefna Supernova hugbúnaðinn frá Dolphin Computer Access í Bretlandi.

Supernova Reader Magnifier er einstakur í sinni röð vegna þess að hann sameinar skjámögnun, skjálestur og stuðning við blindraletur, allt í einu forriti. 

Þetta er afar hagkvæmt, þar sem einstaklingar með mismunandi tegundir af sjónskerðingu geta allir nýtt sér sama hugbúnaðinn. 

Í Supernova er hægt að vinna með skjástækkun frá 1,2x stækkun upp í 32x stækkun. Sá möguleiki er fyrir hendi að stækka allan skjáinn, stækka helming skjásins eða jafnvel bara lítinn glugga sem gerir það að verkum að Supernova vinnur þá eins og stækkunargleri sé haldið fyrir framan skjáinn. Hægt er að stilla til liti á skjámyndinni sem og ýmislegt fleira. Supernova býr einnig yfir fullkomnum skjálesara sem hægt er að tengja við íslenskan talgervil en í Supernova er einnig innbyggður talgervill sem getur lesið 16 önnur tungumál.
Zoomtext 9.0 er frá fyrirtækinu AI Squared í Bandaríkjunum.

Zoomtext hugbúnaðurinn er á margan hátt svipaður Supernova hugbúnaðinum frá Dolphin Computer Access, með nokkrum undantekningum þó. 

Skjálesarinn er ekki eins fullkominn í Zoomtext, það er að segja hann les ekki "eins mikið" og Supernova gerir. Zoomtext er hugsað fyrir þá sem þurfa minna að reiða sig á skjálestur og vinna meira með skjástækkun. Helsti kostur Zoomtext fram yfir Supernova er að stækkunin er mun skýrari, en það gerir nýja xFont tæknin sem að framleiðendur Zoomtext, AI Squared, kynntu til sögunnar í útgáfu 9.x af hugbúnaðinum. 

Zoomtext býður einnig upp á skýrari enskan talgervil heldur en Dolphin Computer Access. Fyrir íslenska notendur er þetta hugsanlega ekki eins mikið atriði, en að sjálfsögðu eru tilvik þar sem þessi eiginleiki kemur að mjög góðum notum.

JAWS er amerískur skjálesari framleiddur af fyrirtækinu Freedom Scientific.
JAWS styður íslenskan talgervil, styður margar útgáfur blindraletursskjáa og er búinn að vera á markaðnum síðan 1987.

Þessi skjálesari er söluhæsti skjálesarinn á markaðnum í dag, yfir 100.000 JAWS eintök eru í umferð í heiminum í dag og talan hækkar sífellt. 

Engin skjástækkun er í JAWS, aðeins skjálesari.

JAWS gerir blindum notendum kleift að heyra í stað þess að sjá hvað er að gerast í tölvunni, JAWS breytir því sem stendur á skjánum í talmál og einnig getur hann fært upplýsingarnar yfir í blindraletursskjái. 

Þetta á ekki eingöngu við textaskjöl heldur einnig valmyndir, teikn (íkon), textaramma, í raun á þetta við allt sem er að gerast á skjánum. 

Hal Screen Reader er breskur skjálesari frá fyrirtækinu Dolphin Computer Access.

En hann er mjög svipaður JAWS í virkni. Hal hefur nokkra kosti fram yfir JAWS, til dæmis hvað varðar stuðning við blindraletursskjái. En Hal styður fleiri tegundir af skjáum. Einnig styður Hal fleiri tegundir af stýrikerfum heldur en JAWS, eða allt frá Windows NT 4, ef vera skyldi að einhver keyrði það stýrikerfi ennþá.
Einnig er rétt að benda á að innbyggt í Hal eru 16 tungumál, en þá er átt við að Hal getur lesið texta allt frá kínversku til íslensku. Innan skamms verður nefnilega boðið upp á Dolphin vörur með nýja íslenska talgervlinum “Röggu”, en þá verður “Ragga” talgervillinn innbyggður í hugbúnaðinn. Sem stendur er ekki komin tímasetning á hvenær af þessu getur orðið.
Það skal tekið fram að reyndir notendur sem hafa unnið með skjálesara til margra ára greinir nokkuð á um JAWS og Hal, þeir eru yfirleitt á öndverðum meiði um hvor skjálesaranna sé traustari eða áreiðanlegri til dæmis við lestur vefsíða. 
Hér verður ekki reynt að leggja mat á hvor þessarra hugbúnaða skarar fram úr hvað þetta varðar. 

Sjónstöðin úthlutar ýmsum gerðum af skjástækkunarhugbúnaði til skjólstæðinga.

Má þar sem dæmi nefna: Lunar og Lunarplus frá Dolphin Computer Access, Zoomtext Magnifier frá AI Squared sem og fleiri. 

Zoomtext Magnifier og Lunar eru hvort tveggja hugbúnaðir sem bjóða aðeins upp á skjástækkun en Lunarplus býður upp á skjástækkun sem og takmarkaðan skjálestur. 

Oft á tíðum þarf notandi aðeins að vinna með stærri skjámynd en þarfnast ekki skjálesturs, þess vegna er þessi hugbúnaður afar notadrjúgur. 
Það er rétt að minnast á að það er að sjálfsögðu innbyggð skjástækkun í Windows XP stýrikerfið, en sú skjástækkun er of takmörkuð til að hún geti nýst nema örfáum einstaklingum sem kljást við sjónskerðingu. Fyrir því liggja nokkrar ástæður, til dæmis er aðeins boðið upp á mest x9 stækkun, ekki er hægt að stækka meira en hálfa skjámyndina og fleira mætti telja til. Þetta hefur því ekki reynst sem nothæfur möguleiki fyrir okkar skjólstæðinga, nema með örfáum undantekningum. 

Í Windows Vista, sem verður væntanlega komið á markað á næsta ári, er búið að gera á þessu bragabót. Þar er boðið upp á að stækka alla skjámyndina og hægt er að fara upp í x16 stækkun, þannig var það altént í síðustu beta útgáfu sem ég skoðaði af Vista. Apple fyrirtækið er á undan í þessarri þróun, en strax í útgáfu 10 af Mac OS X var boðið upp á skjástækkun á heilum skjá, sem sagt hægt að stækka alla skjámyndina. Ég verð var við að fleiri og fleiri einstaklingar sem þurfa aðeins takmarkaða skjástækkun í einhverjum hluta tölvuvinnu sinnar, sem eru í ríkari mæli farnir að horfa á Apple Machintosh tölvur sem spennandi kost í heimilis og vinnutölvum. Einnig er að finna skjástækkunar möguleika í nokkrum tegundum af Linux stýrikerfinu, en ég hef ekki haft tækifæri til að skoða þá möguleika nægjanlega vel enn sem komið er. 

En nú skulum við færa okkur yfir í þann vélbúnað sem að Sjónstöðin úthlutar.

Sjónstöðin úthlutar meðal annars blindraletursskjám til sinna skjólstæðinga. Blindraletursskjáir vinna með skjálesurum, sem sagt skjálesarinn vinnur úr, eða les, textann á tölvuskjánum. Hann síðan sendir upplýsingarnar yfir í blindraletursskjáinn þar sem textinn birtist á blindraletri. En punktar í skjánum fara upp og niður til að búa til hvert orð í þeim texta sem verið er að lesa. Hægt er að fá frá 40 – 80 punkta blindraletursskjái.
80 punkta skjár birtir nær undantekningalaust heila línu texta í Microsoft Word skjali og 40 punkta skjár, þá hálfa línu. Ég ætla í sjálfu sér ekki að fara nánar út í hvernig blindraletursskjár vinnur, en vil þó geta þess að fyrir þann sem er læs á blindraletri, þá er blindraletursskjár afskaplega mikilvægt tæki í tölvuvinnu.
Sá möguleiki að geta unnið með skjálesara og blindraletursskjá á sama tíma eykur afköst notanda til mikilla muna. Notandi er mun fljótari að vinna við tölvuna og hann er einnig mun öruggari í vinnubrögðum. Ástæðan er sú að þegar þú þarft að hlusta á allt sem fram fer í tölvunni þá hægir það nokkuð á allri vinnu. 
En þegar blindraletursskjár er notaður með skjálesaranum þá er hægt að lesa af honum á sama tíma og skjálesaranum til að fara til dæmis yfir það sem ekki var lesið nægjanlega skýrt eða þá til að lesa jafnvel aðeins fyrstu stafi í setningu til að átta sig á hvar fókusinn er staðsettur hverju sinni. 
Ég vil að lokum nefna að það er til nokkuð myndarleg flóra af sérhæfðum tæknilausnum fyrir blinda og sjónskerta í tengslum við tölvur og skyldan búnað.
Markmið Sjónstöðvar Íslands er ekki að bjóða upp á allar þær lausnir til úthlutunar, fremur að úthluta þeim tækjabúnaði sem að gera blindum og sjónskertum kleift að nýta sér tölvutæknina bæði í leik og starfi. 
Mín framtíðarsýn er að tæknisvið Sjónstöðvar Íslands verði ávallt með fingurna á púlsi þróunar tæknimála í þessum geira og að sem mest samstarf skapist milli fagmanna í þessum geira.

Þakka ykkur fyrir áheyrnina.
